Nafarroako Parlamentuko Mahaiak, 2016ko urriaren 24an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Nafarroako Alderdi Sozialista parlamentu-taldeak aurkezturiko mozioa, jabeldura batean jatorria duena, zeinaren bidez Nafarroako Gobernua premiatzen baita ikasleen, ikastetxeen, auzoen eta Nafarroako Foru Komunitateko eskualdeen beharrei atxiki diezaien Hezkuntza Departamentuko giza baliabideak, baliabide materialak eta ekonomikoak finkatzeko eta banatzeko beharrezkoa den politika.

2. Nafarroako Parlamentuko Aldizkari Ofizialean argitara dadin agintzea.

3. Deitzen den hurrengo Osoko Bilkuran izapidetzea mozioa, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Lehendakaria: Ainhoa Aznárez Igarza

MOZIOAREN TESTUA

Nafarroako Alderdi Sozialista parlamentu-taldeko eledun María Chivite Navascués andreak, Legebiltzarreko Erregelamenduan ezarritakoaren babesean, honako mozio hau aurkezten du heldu den urriaren 24ko Mahaian izapidetzeko, eta azaroaren 3ko Osoko Bilkuraren gai zerrendan sartzeko. Mozioa jabeldura baten ondorio da (9-16/ITP-00017), eta horren bidez Nafarroako Gobernua premiatzen da ikasleen, ikastetxeen, auzoen eta Nafarroako Foru Komunitateko eskualdeen beharrei atxiki diezaien Hezkuntza Departamentuko giza baliabideak, baliabide materialak eta ekonomikoak finkatzeko eta banatzeko beharrezkoa den politika.

Hezkuntzaren sinonimoa dugu askatasun pertsonala sustatzea eta onura publikoarekin eta interes orokorrekin bateragarri egitea, eta ekitatea eta bikaintasuna antonimoak ez direla bermatzea, guztiontzat den eta guztiak hezten dituen kalitatezko eskola baten alde. Gaur egungo hezkuntzaren funtsezko helburua da benetako aukera berdintasuna lortzea eta bereizkeria mota oro desagerraraztea. Horregatik, oinarrizko egintza baterantz jo behar da: neurriak hartzeko konpromisoa, ikasleak ikastetxeen artean modu orekatuan bana daitezen bermatze aldera. 

PISA 2012 txostenak berretsi egin zuen aldez aurretik bagenekiena, irizpide sozialek, eta ez irizpide akademikoek bakarrik, eragin handia dutela ikastetxea aukeratzerakoan, bereziki irakaskuntza pribatua oso hedatuta dagoen herrialdeetan. Horretatik sortzen den dinamikak, administrazioak kontrolatzen ez badu, eskolatze desberdina eragiten du gizarte sektoreen artean, eta behartsuenak kontzentratu ohi dira zenbait ikastetxetan, haietariko gehienak publikoak.

LOE zein LOMCE, 84. eta 109. artikuluetan, “ikasleen banaketa egoki eta orekatu” baten alde agertzen dira, baina praktika politikoak eta administrazioak maiz ahazten dute hori. Eta 122. artikulua honela dio: “Hezkuntza-administrazioek baliabide-zuzkidura handiagoak esleitu ahal izango dizkiete ikastetxe publiko edo itunpeko ikastetxe pribatu jakin batzuei, hori eskatzen duten proiektuen arabera, eta eskolatzen dituzten ikasleen premia bereziko egoerak kontuan hartuta”. Landa-eremu askotan, non ikastetxerik gehienak publikoak baitira, ez dago behar adina tresna, ikastetxe horiek beren gain hartzen dituzten ikasleen hezkuntza-premiak konpentsatzeko.

Funts publikoekin sostengatutako ikastetxe guztiek beren gain hartu behar dute ikasle guztiak eskolatzeko erantzukizun soziala, zatikatze soziala ekiditeko. Ez dugu onartzen inklusiboa ez den hezkuntza-eredu bat, XXI. mendeko gizarte-ereduaren aurkakoa delako. Ildo horretatik, ikastetxeek gizartearen konposaketa islatu behar dute, eta herritar guztientzat irekita egon, salbuespenik gabe. 

Nafarroako Gobernuko Hezkuntza Departamentuko giza baliabideak eta baliabide material zein ekonomikoak Nafarroako Foru Komunitateko auzo eta eskualdeen, ikastetxeen eta ikasleen beharren arabera banatzeko testuinguru horretan, funtsezko garrantzia hartzen du aniztasunarekiko arretak, gaur egungo hezkuntza-politikaren oinarrizko zutabea baita. Arreta hori ematerakoan kontuan hartu beharreko printzipioak dira normalizazioa, inklusioa eta desberdintasunen konpentsazioa. Beraz, hezkuntza premia bereziak goiz atzemateak lehentasuna izan behar du, ikasle guztien garapen onena lortzeko.

Denok dakigunez, Nafarroako hezkuntza sistemaren txostenek adierazten dute ikasturtez ikasturte handituz doala ikasgeletan hezkuntza premia bereziak dituzten ikasleen kopurua, zeina, guztira, nabarmen igo baita. Hezkuntza premia berezien detekzioa sustatu da, baina ez, neurri berean, ebaluazioa eta esku-hartzea. Estatistika handitu egin da, baina ez dago hain argi erantzuna hobetu ote den.

Ikasle horiekiko esku-hartzea hobetzeko, beharrezkoa izanen da hezkuntza arretako neurriak hobetzea, horiek hobetzen dituzten protokoloak ezartzea, araudia sustatu eta hobetzea –zuzendaritzak eta ikuskatzailetzak jarraipena eginez–, eta Derrigorrezko Hezkuntzaren ondoko etapetan sentsibilizazioa lantzea; izan ere, azken hori araututa badago ere, etapa horietan tradizioz ez ohi zaie arreta bera eskaintzen beharrizan horiei.

Hezkuntza-laguntzako berariazko premiak eta, bereziki, hezkuntza-premia bereziak dituzten ikasleez hitz egiten dugunean, haien eskolatzea zehazteko orduan adierazi egiten dugu beharrezkoa dela kalitateko hezkuntza-arreta bermatzea beraiei, ikastetxeetan dauden giza baliabide, baliabide material eta antolaketa baliabideen arabera, ikasle horiek dagokien etapako hezkuntza-helburuak lortze aldera.

Azken batean, asmoa oreka lortzea da, alde batetik, oinarrizko inklusio- eta normalizazio-printzipioen eta, beste aldetik, ikaslearen beharrizanekin bat datorren hezkuntza-erantzuna emateko funtsezko printzipioaren artean, eskola-ikaskuntzei dagokienez. Testuinguru horren barnean, baliabide didaktikoen garrantziari heltzen zaio. Baliabide didaktikotzat jotzen dira prestakuntza-prozesua hobetzea eragiten duten esku-hartze eta laguntza guztiak, bai eta prozesu hori errazten duten baliabide pertsonalak, teknikoak eta didaktikoak ere.

Alde horretatik, aniztasunarekiko arretaren printzipioa azken hamarkadetan sozialistek sustatutako hezkuntza-legeetan agertu izan da, eta ikastetxeetan modu integratuan heldu izan zaio, bai eta programa berezien bidez ere, azken urteotan indarrean egon diren hezkuntza-legeen araberako sakontasunarekin. 

Horregatik guztiagatik, Nafarroako Alderdi Sozialista parlamentu-taldeak honako erabaki proposamen hau aurkezten du:

Nafarroako Parlamentuak Nafarroako Gobernua premiatzen du Hezkuntza Departamentuko giza baliabideak eta baliabide material zein ekonomikoak egonkortzeko eta banatzeko politika bat atxiki diezaien ikasleen, ikastetxeen eta auzo eta eskualdeen beharrizanei, honako jarduketa hauen bidez: 

a) Baliabide gehigarriak ematea ikastetxeei, dauden eskualdearen ezaugarri sozioekonomikoen eta haien ikasleen familia motaren arabera. 

b) Hezkuntza proiektuan sartutako ikastetxeetako irakasleen plantillak eta irakaslez besteko laguntzak indartzea eta bermatzea, eta ratioak jaistea konplexutasun handiko ikastetxeetan eta sozioekonomikoki ahulen diren eskualdeetako ikastetxeetan, hala behar denean.

c) Mekanismoak ziurtatzea hezkuntza premia bereziak dituzten ikasleen eskolatze orekatu bat bermatzeko, baliabide publikoek finantzatzen dituzten ikastetxe guztien artean. 

d) Sozialki kaltetutako ikasleei eta ikastetxeei buruzko datuak, adierazleak, azterlanak eta ebaluazioak, aldizkakoak, prestatzea eta prestaketa eta argitalpena ahalbidetzea. 

e) Prestakuntza eredu inklusibo batean eta eredu inklusibo baterako, irakasleendako hasierako eta etengabeko prestakuntza-plan berezien bidez, finantzaketa berezia izanen dutenak.

f) Premia bereziak dituzten ikasleen gurasoen edo tutoreen parte-hartzea sustatzea, haien hezkuntza beharrizanen ebaluazioan eta kasu bakoitzean ezartzen diren hezkuntza neurrien prestaketan, aplikazioan, berrikuspenean eta ebaluazioan. 

g) Nafarroako Hezkuntza Bereziko ikastetxeetarako erregelamendu organiko bat onestea. 

h) Hezkuntza publikoko behar adina eremu eskaintzea, ikastetxe publikoetan eskolatzeko eskaera guztiari erantzun ahal izateko.

